Մարտի ֆլեշմոբի խնդիրների լուծումներ

Առաջին մակարդակ

1. 23-ից մինչև 30 ամբողջ թվերը գրելիս ո՞ր թվանշանն է ամենաշատն օգտագործվում:

3-րդ դասարանի սովորողների համար բավականին պարզ խնդիր էր, ինքնուրույն լուծեցին։ 
Ուշադրություն դարձնելով 1-ին թվին՝ 23-ին, թվարկեցին մինչեւ 30: Հասկացան, որ թվերը 2 տասնյակի շուրջ են պտտվում։ Ուրեմն 2 թվանշանը ամենաշատն է օգտագործվում։
Կամ
23-ից 30 թվային միջակայքում թվերը կացմված են  2 եւ 3 , 2 եւ 4, 2 եւ 5 , 2 եւ 6, 2 եւ 7, 2 եւ 8 , 2 եւ 9 , 3 եւ 0 թվանշաններից։ Ակնհայտ երեւում է, որ 2 թվանշանը ամենաշատն է հանդիպում։
Սեդա Խաչատրյան

Դասարանում արդեն քննարկել ենք։ Սովորողների համար կարդացել եմ խնդրի պահանջը , հետո paint նկարչական ծրագրի մեջ մուտքագրել  ենք 23,24, 25,26, 27, 28, 29, 30 թվերը և տեսել ենք, որ ամենաշատը օգտագործվում է 2 թվանշանը։
Գայանե Թորոսյան

Խնդիրը կարդացինք ու 23-ից մինչև 30 թվերը գրեցինք, հետո երեխաները ասացին, որ կրկնվող թվեր չկան: Հուշեցի, որ կարող են թվերին որպես միանիշ, այլ ոչ թե երկնիշ թիվ դիտարկել: Այդ ժամանակ էլ միանգամից ասացին, որ 2 -ն է ամենաշատը կրկնվում: Հետո սկսեցինք հաշվել, թե որ թվանշանից քանի հատ կա: Փորձեցինք նաև 23-ից 39 ամբողջ թվերից առանձնացնել այն թվանշանը, որ ամենաշատն է:

Արմինե Գյոնջյան

Խնդիրը դասարանում քննարկեցինք հետևյալ կերպ: Ես նախապես թղթի վրա տպել էի 23-30 թվերը և կտրել, առանձնացրել: Խառը հաջորդականությամբ դրեցի սեղանին, սովորողները սկսեցին հերթով ասել թվերը, հենց իրենք դասավորեցին  23-30 հաջորդականությամբ: Հետո հարցրեցի՝ այս թվերի մեջ ո՞ր թվանշանն է ամենաշատը օգտագործվում, պատասխանեցին՝ 2-ը: Հետո արդեն իրենք ոգևորվեցին ու սկսեցին հաշվել, թե յուրաքանչյուր թվանշանից
Անահիտ Գրիգորյան

Պատասխան՝ 2: 

2. Մարթայի, Անուկայի, Էմիլիի տարիքների գումարը այժմ 12 է: Որքա՞ն կլինի նրանց տարիքների գումարը 3 տարի հետո:

Քանի որ բոլորի տարիքը միասին 12 է, նրանցից յուրաքանչյուրը մեծանում է 3 տարով, իսկ նրանք 3-ն են, այսինքն՝ 3 հատ 3-ը կլինի 9, իսկ 12+9=21։
Լիլիթ Սահակյան

Մենք խնդիրը լուծեցինք գլաքարերի օգնությամբ։ 

Զբոսնելիս հավաքեցինք քարերը և հենց բակում էլ գտանք խնդրի պատասխանը։
Խմբի երեխաները բաժանվեցին յոթ խմբի, յուրաքանչյուր խմբում երեք սովորող։
12 գլաքար դրեցինք կենտրոնում, հետո յուրաքանչյուրն ավելացրեց ձեռքի երեք քարերը։ Յուրաքանչյուր խմբի հետ խնդիրը խաղացինք, շատ հավես ստացվեց։ Հետաքրքիր էր, երեխաների բացահայտումը, որ բոլոր խմբերում նույն 9-ը թիվը ստացվեց:
Էլյա Գրիգորյան

Խնդիրը կարդալուց հետո դասարանի կենտրոն եկան երեք սովորող։ Սկսեցինք պատկերացնել երեք այնպիսի թվեր, որոնց գումարը կկազմի տասներկու։
Փորձեցինք
1+2+9

1+3+8

1+4+7

1+5+6

Այդպես խաղացինք, հետո նորից կարդացինք խնդիրը և հասկացանք, որ այդ երեք երեխաներն  ամեն տարի մեծանում են մեկ տարով, իսկ երեք տարի հետո մեծ կլինեն երեք տարով։
Պարզ դարձավ, որ երեք հատ երեքը կլինի ինը։ Տասներկուսին էլ ավելացրինք ինը ու ստացանք քսանմեկ։
Հետո կազմեցինք արտահայտություններ ու տեսանք, որ խնդիրը ճիշտ ենք լուծել։
(1+3)+(2+3)+(9+3)=21
Լուսինե Պետրոսյան Ռ.

Դասարանում երեք սովորող կասեն այնպիսի երեք թիվ, որոնց գումարը հավասար կլինի 12-ի: Ենթադրենք՝ 4, 3, 5 կամ 1, 4, 7 կամ 2, 6, 4... 

Օրինակ՝ ենթադրենք առաջին սովորողը կլինի 4 տարեկան, երկրորդ սովորողը 3 տարեկան, երրորդը՝ 5 տարեկան: Կհարցնեմ՝ որքա՞ն կլինի ձեր տարիքների գումարը 3 տարի հետո: 4-ին կգումարեն 3 կստացվի 7, 3-ին կգումարեն 3 կստացվի 6, 5-ին էլ կգումարեն 3 կստացվի 8: Կստացվի 7+6+8=21: Հետո նույն ձևով կփորձենք մյուս թվերը/  1, 4, 7 կամ 2, 6, 4... /:  

Արդյունքում նորից կստացվի 21

Անուշ Աթայան

Պատասխան՝ 21: 

3. Միքայելը փոքր է Դանիելից, Անին փոքր է Միքայելից։ Ո՞վ է նրանցից ամենամեծը։
Խնդիրրը կլուծենք դասարանի երեք տարբեր հասակ ունեցող սովորողների միջոցով։ Մեր դեպքում՝ Գիսանեն փոքր է Սառայից, Մենուան փոքր է Գիսանեից։ Սկզբում կկանգնեն Սառան և Գիսանեն, որից հետո, նրանց կողքը կկանգնի Մենուան՝ այս ամենը համեմատելով հասակները։ Այսպես ըստ հասակի կանգնած տեսնելով 5-6 տարեկանները հեշտությամբ կլուծեն խնդիրը։

Անի Հակոբյան

Լուսինե Գասպարյան
Եթե Միքայելը փոքր է Դանիելից, Միքայելը 2 տարեկան է, իսկ Դանիելը` 3: Անին էլ փոքր է Միքայելից, եթե Միքայելը 2 տարեկան է, Անին 1 կլինի: Ստացվում է, որ ամենամեծը Դանիելն է, երեք տարեկան:

Եթե խնդրում ասվում է միայն, թե ով ումից է փոքր, կարծում եմ, ավելի ճիշտ կլիներ, որ հարցը լիներ` ո՞վ է փորքը, ոչ թե մեծը:

Պայմանական տարիքներ կասենք, օրինակ` Միքայելը 2 տարեկան է, Դանիելը` 3, Անին`1:

Տաթև Սահակյան
Խնդիրը կարդալուց հետո այն փոխեցինք դասարանի սովորողների անուններով և լուծեցինք հետևյալ կերպ։

Ընտրեցինք երեք սովորող, համապատասխանաբար՝ Միքայելին, Դանիելին  և Անիին։

Խնդրի սկզբում ասվում է, որ Միքայլեը փոքր  է Դանիելից, հետևաբար տղաներից ամենամեծը Դանիելն է։  Խնդրում ասվում է նաև, որ Անին էլ  փոքր է Միքայելից։ Հետևաբար  այստեղ  տարիքով մեծ  է Միքայլեը։ Քանի որ պետք է գտնենք ո՞վ է ամենամեծը, իսկ խնդրի սկզբում էլ գտանք, որ Դանիելն ավելի մեծ է քան Միքայելը, հետևաբար ամենամեծը Դանիելն է։ 

Կարինե Խառատյան

Խնդիրը միասին կարդացինք, հասկացանք, որ պետք է գտնենք, թե ո՞վ է ամենամեծը։ Խնդիրը որպեսզի ավելի պատկերավոր, տեսանելի պատկերացնեն, երեք սովորող եկան կենտրոն։ Ըստ խնդրի պայմանի, համապատասխան անունների, նայեցինք հասակներին և սկսեցինք դասավորել մեծից փոքր։ Տեսանք, որ Դանիելը ամենամեծն է՝ տվյալ դեպքում բարձրահասակը։
Վարսիկ Աթոյան

Պատասխան՝ Դանիելը:

4. Աննան հարցրեց պապի տարիքը: Պապը պատասխանեց, որ եթե իր տարիքը 6 անգամ փոքրացնեն և էլի հանեն 6 տարի, ապա կստացվի 6: Գտի՛ր պապի տարիքը:

Խնդիրը քննարկեցինք բանավոր մաթեմատիկայի ընտրությամբ խմբի սովորողների հետ։
Նախ խնդիրը կարդացինք, քանի որ «վեց անգամ փոքրացնեն» արտահայտությունը անհասկանալի էր սովորողներին, փորձեցի պարզեցնել, ներկայացրեցի «վեց հավասար մասերի բաժանեցին» տարբերակով, հետո սկսեցինք վերջից լուծել։ Եթե 6 հանելուց հետո 6 էր ստացվել, ուրեմն մինչեւ հանելը եղել է 6+6, այսինքն՝12։ Եթե վեց հավասար մասերի բաժանելուց հետո 12 է մնացել, ուրեմն վեց հատ 12 պետք է գումարենք իրար։ Որպեսզի ավելի հեշտ հաշվեն, 12 թիվը  1 տասնյակ + 2 միավոր տեսքով ներկայացրեցինք։ Ստացվեց 6 տասնյակ, իսկ երկուական հաշվելով 6 հատ 2՝ 12։ Տասներկուսից էլ մեկ տասնյակ առանձնացրեցինք, ստացվեց 7 տասնյակ 2 միավոր, այսինքն՝72։
Մանուշակ Աբրահամյան

Խնդիրը դասարանում ընթերցել, քննարկել ենք: Սովորողները շատ արագ գլխի ընկան, որ խնդիրը լուծում են վերջից: Երբ պապիկի տարիքը 6 անգամ փոքրացրին և էլի հանեցին 6 տարի, ստացվեց 6, ապա հակառակ գործողությամբ 6-ին ավելացրին 6 ստացվեց 12, 12-ն էլ բազմապատկեցին 6-ով ստացվեց 72: Այդպես գտան պապիկի տարիքը: Կարիք չեղավ այլ եղանակով բացատրելու: 

Մարգարիտ Թամազյան

Քանի որ, նման խնդիրներ սովորողների հետ շատ ենք քննարկել, սովորողները միանգամից հասկացան , որ խնդրի լուծումը սկսում ենք վերջից, որովհետև արդեն ունենք հստակ պատասխան։ Այստեղ կարևոր է հաշվի առնել մի կարևոր պահ, որ բոլոր գործողությունները վերջից սկսելու դեպքում կատարում ենք հակառակ։ 

Այսպիսով խնդիրը կլուծենք հետևյալ կերպ. 

6 +6* 6 = 72 

Քանի որ բազմապատկում չենք անցել առաջին դասարում 12 -ը 6 անգամ կգումարենք։ 

12+12 +12+12 + 12+ 12=72 

Մարինե Մանուկյան

Խնդիրը կառուցվածքային առումով սովորողներին ծանոթ էր: Ֆլեշմոբերում նման խնդիրները հաճախադեպ են: 

Ես, իրենց խոսքին զուգահեռ, հաստատել եմ, որ այն լուծում ենք վերջից՝ քայլ առ քայլ ՝  կատարելով հակառակ գործողությունները: 
Հանեցին 6, ստացան 6՝ գումարեցինք իրար թվերը՝ ստանալով 12: 
Այնուհետև՝ 6 անգամ փոքրացրեցին տարիքը, մենք 6 անգամ մեծացրեցինք՝ 12-ը բազմապատկելով 6 թվով: 
Արդյունքում՝ պապը 72 տարեկան էր: 

Արմինե Մովսիսյան
Պատասխան՝ 72:
5. 200 էջանոց գրքի 50 թերթի հաստությունը 1սմ է։ Քանի՞ սանտիմետր է 200 էջի հաստությունը։
Դասարանական գրադարանից ընտրեցինք 200 էջանոց գիրք։ Խոսեցինք, զրուցեցինք, թե ինչ է էջը և ինչ է թերթը, քննարկեցինք էջի և թերթի տարբերությունները։ Հասկացանք, որ մեկ թերթը երկու էջն է, ուրեմն 200 էջանոց գիրքն ունի 100 թերթ։ Քանի որ, ըստ խնդրի, 50 թերթի հաստությունը 1սմ էր, ուրեմն 100 թերթի հաստությունը կլինի 2սմ։

Կարինե Մամիկոնյան

Խնդրի լուծման համար վերցրել ենք 20 էջանոց գիրք, 5 թերթի հաստությունը՝ 1սմ: Այսպես կլինի, որ 5 թերթը 10 էջն է, քանի որ թերթի երկու կողմում էլ նշվում է էջի համարը: Եթե 5 թերթի հաստությունը 1 սմ է, ապա 10 թերթի հաստությունը կլինի 2 սմ: 
Նաիրուհի Համբարձումյան

Քանի որ 1 թերթը 2 էջ է՝ 1+1=2, ապա 50 թերթը կլինի 
 50+50=100 էջ, որը 1 սմ է: Քանի որ 200=100+100, իսկ 100 էջը 1 սմ է, ուստի 200 էջը կլինի 1+1=2 (սմ)։  Գրքի թերթերը հաշվեցինք ու  համոզվեցինք, որ 50 թերթը 100 էջ է: Սովորեցինք տարբերել էջը թերթից: Սովորեցինք,  որ 1 թերթը 2 էջ է: 

Աշխեն Թադևոսյան

Պատասխան՝ 2:  
6. Հյուսիսային դպրոցի-պարտեզի սովորողները 12 րոպեում Մայր դպրոցից հասնում են Հյուսիսային դպրոց-պարտեզ։ Ժամը քանիսի՞ն են շարժվել Մայր դպրոցից, եթե Հյուսիսային դպրոց-պարտեզ հասել են 10:00-ին։
Խնդիրը քննարկել եմ ընտրությամբ մաթեմատիկայի խմբի սովորողների հետ:
Նախ թվարկել ենք աշխարհի չորս կողմերը, ապա խոսել ենք կրթահամալիրի չորս կրտսեր դպրոցների մասին, որոնք համապատասխանաբար կրում են այդ չորս կողմերի անունները՝ ըստ իրենց զբաղեցրած դիրքի։
Խոսել ենք տարվա, ամսվա, շաբաթվա, օրվա, ժամի մասին։
Իմանալով, որ մեկ ժամը բաղկացած է 60 րոպեից և սովորողները քայլել են 12 րոպե՝ 60-12=48 հետևաբար  պարզ է դարձել, որ սովորողները Մայր դպրոցից շարժվել են 9։48   /10ժամ=9ժամ+60րոպե/։

Տաթև Թամազյան

Խնդիրը լուծելու համար  paint նկարչական ծրագրով կարող ենք նկարել  ժամացույց։  Ժամացույցի սլաքները դնենք ժամը 10։00 ու ետ տանենք սլաքները, սկզբում 5 րոպե ետ գնացինք, դարձավ ժամը 9։55, հետո էլի 5 րոպե ետ գնացինք դարձավ ժամը 9։50, հետո էլ 2 րոպե ետ գնացինք դարձավ ժամը 9։48 ։

Մարի Միքայելյան

Դասարանում ունենք ժամացույց,  որի միջոցով լուծեցինք խնդիրը: 

Սովորողների հետ ժամացույցի սլաքները 12 րոպե հետ ենք տվել: Սովորողները գիտեն, որ 1 ժամը 60 րոպե է

60-12=48

Ստացվեց 09:48(րոպե) 

Լենա Վարդանյան

Քանի որ սովորողները արդեն շատ լավ տիրապետում են ժամին։ Գիտեն մեկ ժամը քանի րոպե է, որն է ուղիղ ժամը, եթե մեծ սլաքը 12-ից հետ գնա կամ առաջ ինչպես կփոխվի ժամը, շատ հեշտությամբ լուծեցինք խնդիրը։ Աշխատանքի ընթացքում օգտագործեցինք մեր դասարանի ինքնաշեն սլաքավոր ժամացույցը։

10։00-ից հետ հաշվարկ արեցինք՝ նախ նշեցինք որ հետ գնալու դեպքում ժամը կփոխվի 09-ի իսկ րոպեները հաշվելու համար 60-ից հանեցինք 12, ստացանք 48։

Այսինքն ժամը կլինի 09։48

Արաքս Հովհաննիասյան

Պատասխան՝ 9:48: 
7. Դասարանի 30 սովորողներից 15-ը մասնակցեցին «Շարժվող կամուրջ», իսկ 20-ը՝ «Ճոպանով ներքև» մրցույթներին: Երեխաներից քանի՞սը մասնակցեցին երկու մրցույթին, եթե յուրաքանչյուր երեխա մասնակցել է այդ մրցույթներից գոնե մեկին։
Խնդիրը դասարանում քննարկել և լուծել ենք երկու եղանակով։ Առաջին տարբերակը առաջարկեցին սովորողները․ քանի որ  յուրաքանչյուր երեխա մասնակցել է այդ մրցույթներից գոնե մեկին, առաջարկեցին գումարել 15-ին 20, կստանանք 35, այսինքն բոլոր սովորողների թվից ավելի են հինգը, հետևաբար 5 սովորող մասնակցել է երկու մրցույթին էլ։

Լուծման երկրորդ տարբերակը հետևյալն էր․ փոխեցինք թվերը, քանի որ դասարանում չկար 30 սովորող, ընտրեցինք 10 սովորող, որոշեցինք, որ նրանցից 5-ը մասնակցել են «Շարժվող կամուրջ», իսկ 7-ը՝ «Ճոպանով ներքև» մրցույթներին: Մասնակիցները կանգնեցին մի գծով։ Շարքի մի կողմից հաշվեցինք առաջին հինգ սովորողին, նրանք մասնակցել են «Շարժվող կամուրջ» մրցույթին։ Առաջին մրցույթի մասնակիցները ձեռքերում պահեցին կարմիր թղթեր, երկրորդ մրցույթի մասնակիցներին հաշվեցինք շարքի մյուս կողմից՝ 7, նրանք էլ ձեռքում պահեցինք կապույտ թղթեր։ Տեսանք, որ երկու սովորող ունեն կարմիր և կապույտ թղթեր, պարզ էր , որ նրանք մասնակցել են երկու մրցույթին էլ։ Այս եղանակը հասկանալով՝ սովորողները նկարեցին խնդիրը paint ծրագրով և տեսան, որ 5 սովորող է մասնակցել երկու մրցույթին։

Անահիտ Մելքոնյան

Դասարանի 30 սովորողներին կբաժանենք երկու խմբի՝ յուրաքանչյուրում 15 սովորող: Առաջին 15 սովորողը կմասնակցի «Շարժվող կամուրջ» մրցույթին, իսկ մնացած 15-ին պետք է մյուս խմբից ավելացնենք ևս 5 սովորող,որպեսզի 20 սովորողով մասնակցեն «Ճոպանով ներքև» մրցույթին: Ստացվում է, որ 5 սովորող  երկու մրցույթներին էլ մասնակցեց :

Սիդոնյա Վիրաբյան

Քանի որ մի խաղին մասնակցել է 15 հոգի, մյուսին՝ 20, հետևաբար 2 խաղին միասին մասնակցել է 15+20=35 հոգի: Երեխաներից մի քանիսը միանգամից ասացին. «Բայց դասարանում 30 սովորող կար, ոչ թե 35»: Ուրեմն 5 հոգի է մասնակցել 2 խաղին:
Ծաղիկ Գասպարյան

Դասարանում խնդիրը կարդացինք։  Հեռո հաշվեցինք, եթե յուրաքանչյուր երեխա մասնակցի մեկ մրցույթի, ապա կստացվի 20+15=35 սովորող։ Բայց քանի որ խնդրում նշված էր, որ դասարանում 30 սովորող էին, այսինքն՝ ավելացած 5-ը երկու մրցույթին էլ մասնակցել են։ Նրանց հաշվել էինք և  «Շարժվող կամուրջ» մրցույթի մասնակիցների մեջ, և «Ճոպանով ներքև»-ի:

Մանե Հարությունյան

Պատասխան՝ 5:
8. Նարինջը խանութում վաճառվում է երեք տեսակի տուփերով, որոնք պարունակում են 5-ական, 9-ական կամ 10-ական նարինջ։ Պետրոսն ուզում է գնել 48 նարինջ։ Ամենաքիչը քանի՞ տուփ պետք է նա գնի։
Ես բացատրեցի, որ գնացել ենք խանութ և մեզ պետք է ուղիղ 48 խնձոր, ոչ ավել, ոչ պակաս, բայց խանութում հատով չկա, դրված են 10 հատանոց, 9 հատանոց և 5 հատանոց տոպրակներ։ Մեզ պետք է վերցնել այնպես, որ տոպրակները լինեն քիչ, իսկ խնձորների քանակը 48, այդ պատճառով հենց սկզբից բացառեցինք 5 հատանոց տուփերը, քանի որ 10-ը երկու հատ 5-ն է։ Այս ամենը նկարել ենք ալբոմներում, նկարել ենք 10-ը, տակից երկու գիծ տարել, ամեն մեկի տակը գրել 5։ Էդպես հասկացել ենք, որ եթե 5 հատանոց վերցնենք, ապա շատ է լինելու տուփերի քանակը։ Հերթով փորձել ենք, սկզբում ասացին վերցնենք 4 հատ 10, հետո տեսան, որ 8-ը չենք կարողանում ստանալ, էդպես ասացին վերցնենք 3 հատ 10 և 2 հատ 9։

Մարիամ Մանասյան
Թամար Մարիմյան
Փորձեցինք ստանալ 48 թիվը՝ իրար գումարելով ամենքիչ քանակով 5, 9, 10 թվերը։ Տարբեր եղանակներով դասավորեցինք թվերը, ստացանք այսպիսի արտահայտություն՝

10 + 10 + 10 + 9 + 9 = 48։

Ամենաքիչը 5 տուփ

Սրբուհի Ներսիսյան

Փորձեցինք ստանալ 48 թիվը՝ իրար գումարելով ամենքիչ քանակով 5, 9, 10 թվերը։ Սովորողներն առաջարկեցին ընտրել հնարավորինս մեծ թվեր, որպեսզի գումարելիները քիչ լինեն։ Տարբեր եղանակներով դասավորեցինք թվերը, գումարեցինք։ Ստացանք այսպիսի արտահայտություն՝
10 + 10 + 10 + 9 + 9 = 48։
Այսինքն 48 նարինջ գնելու համար Պետրոսը պետք է գնի 5 տուփ (3 տուփ 10-ական և 2 տուփ 9-ական նարինջ պարունակող)։

Մարիամ Խաչատրյան
Կարդացինք և քննարկեցինք խնդիրը։ Վերցրեցինք տուփեր և 48 հատ քար։ Նախ 10 քարը փորձեցինք տեղավորել 5-ական, պետք եկավ երկու տուփ։ Հետո 10 քարը տեղավորեցինք 9-ական, պետք եկավ երկու տուփ։ Այնուհետև տեղավորեցինք 10-ական, պետք եկավ մեկ տուփ։ Պարզեցինք, երբ քիչ քար ենք լցնում տուփի մեջ, շատ տուփ է անհրաժեշտ լինում, երբ շատ քար ենք լցնում, քիչ տուփ է անհրաժեշտ լինում։ Քանի որ մեզ պետք էր ամենաքիչ տուփն օգտագործել, բայց 48 քար տեղադրել, 48 քարից 30-ը տեղավորեցինք 10-ական, անհրաժեշտ եղավ 3 տուփ։ Մնաց 18 քար, տեղավորեցինք 9-ական, անհրաժեշտ եղավ 2 տուփ։ Այսինքն' ամենաքիչը 5 տուփում կարող ենք տեղավորել 48 քար։

Նելի Թովմասյան
Պատասխան՝ 5: 
9. [image: image1.png]


Հասմիկի հայելին պատահաբար կոտրվել է և բաժանվել մի քանի կտորի (տե՛ս նկարը): Այդ կտորներից քանի՞սն ունեն ճիշտ չորս կողմ:

Նայում ենք կոտրված հայելուն :Հաշվում ենք այն կտորները, որոնք ունեն 4 կողմ :

Գտել ենք  4 կոտրած քառակողմ կտորներ :

Անահիտ Ավագյան

Անի Գրիգորյան
Խնդիրը բավականին հեշտ ենք լուծել, քանի որ շատ լավ պատկերացում ունեինք ինչ ասել է՝ կողմ։
Խնդրի հետ կապված նաև անրադարձանք մի քանի երկրաչափական պատկերների՝ եռանկյուն, քառանկյուն,հնգանկյուն․․․
Մեծ մասը ճիշտ հաշվեց և պատասխանը գրեց՝ 4, կային սովորողներ, ովքեր 5 էին հաշվել, շփոթելով հինգ կողմ ունեցող մեկ պատկերը։
Ազնիվ Մանուկյան

Լուսինե Պետրոսյան
Նկարին ուշադիր նայելով հերթով հաշվեցիք, թե որ կտորը քանի կողմ ունի: Սովորողները հաշվեցին և ստացվեց չորս կտորը չորս կողմ ուներ:

Բացի այդ, համոզվելու համար, թղթի վրա նկարը արտատպեցի, սովորողներից Մարիան կտրեց կտորները: Ես էլ կատակեցի, թե՝ «ձեռքով ձեռք չտաք, շատ սուր անկյուններ կան, չէ որ կոտրված հայելի է, հանկարծ մատները չվնասեք»: 

Գործնականում ավելի պարզ ու հավես ստացվեց: Հաշվեցին՝ չորս քառանկյուն, չորս եռանկյուն և 2 հնգանկյուն կտոր, ընդհանուր 10կտոր:

Գոհար Սմբատյան

Պատասխան՝ 4: 

10. Մայան ընտրեց երեք թիվ այնպես, որ դրանց գումարը լինի 50։ Նա այդ թվերից յուրաքանչյուրից հանեց միևնույն թիվը և արդյունքում ստացավ 24, 13 և 7 թվերը։ Գտի՛ր Մայայի ընտրած երեք թվերը։
Խնդիրը, կարդացինք, քննարկեցինք, սովորողների հետ։ Առաջին հերթին պետք է գտնենք այն երեք թվերը, որոնց գումարը հավասար է 50-ի, որոնցից հանել են միևնույն թիվը ստացել են՝ 24, 13, 7 թվերը։ Քանի որ 24,13, 7  թվերը Մայան ստացել էր երբ երեք թվերից հանել էր միևնույն թիվը, որոնց գումարն էլ  հավասար էր  50-ի, այդ թվերը գումարեցինք իրար` 24 + 13 + 7 = 44 , ստացվեց,  որ  50-ից  պակասում է ընդհանուր վեց միավոր՝ 50-44=6, վեց միավորն էլ հավասար բաժանեցինք երեք թվերի միջև, յուրաքանչյուրին ավելացրինք երկու միավոր՝ 26, 15, 9: Հետո մեր ստացած թվերը գումարեցինք իրար համոզվելու համար՝ 26 + 15 + 9 = 50, հետո հանեցինք երկու միավոր և ստացանք նույն թվերը։ Մայայի ընտրած թվերն էին՝ 26, 15, 9: 

Մարգարիտ Հովնանյան

Դասարանում նախ կարդացինք, քննարկեցինք խնդիրը:  

Խնդրում ասվում է, որ Մայան 3 թիվ ընտրեց այնպես, որ դրանց գումարը լինի 50: Հետո ասվում է, որ նա այդ թվերից յուրաքանչյուրից հանեց  միևնույն թիվը  և  արդյունքում ստացավ 24, 13 և 7 թվերը:

Մենք  նախ այս թվերը գումարեցինք իրար, ստացանք 44: Էստեղ գտանք, որ 50-ի և 44-ի տարբերությունը 6 է ստացվում` 50-44=6 : 

 - Դե իսկ 6-ի մեջ էլ 3 նույն թիվ կա` դա 2-ն է,այսինքն` 6-ի  մեջ կա 3

 հատ 2, ընկեր Քրիստինե,- ասաց  մեր Հայկը: 

Եվ քանի որ խնդրում ասվում է, որ նույն թիվն է հանել Մայան, ապա իր նշած թվերին` 24, 13,  7  գումարեցինք 

2 և ստացվեց  էսպես`

24+2=26

13+2=15

7+2=9

26, 15, 9

Քրիստինե Հովսեփյան

Մենք մինչև 20-ի   սահմանում եք կատարում  գումարում֊ հանում` առանց կարգային անցման: Մտքիս չէր գալիս ավելի հարմար տարբերակ, դրա համար չէի գրում:

Քանի որ հիսունը մեզ համար մեծ թիվ է, նման գործողություններ կատարելու համար, ես փորձել եմ թվերը փոքրացնել այնպես, որ գումարը 10 ստացվի: Օրինակ՝ 2, 3, 5

2+3+5=10: Նա այդ թվերից յուրաքանչյուրից հանեց միևնույն թիվը և արդյունքում ստացավ 1,  2, 4 թվերը։ Գտի՛ր Մայայի ընտրած երեք թվերը։

1+2+4=7

10-7=3

3:3=1

1+1=2      2+1=3      4+1=5 

2,  3, 5

Սիմոնյան Մելինե

